
Azərbaycanla Avropa İttifaqı  
arasında əlaqələr intensiv inkişaf edir

(bax səhifə 3)

Kral III Çarlz monarx kimi 
xalqa ilk dəfə müraciət edib

Böyük Britaniya Kralı III Çarlz sentyabrın 8-də 
96 yaşında vəfat edən Kraliça II Yelizavetanın 
xatirəsini böyük ehtiramla yad edib.

Bukingem sarayında lentə alınan və telekanallarda 
nümayiş etdirilən xalqa ilk televiziya müraciətində 73 yaşlı 
monarx etiraf edib ki, anası həmişə ilham mənbəyi və 
millətə xidmət nümunəsi olub.

“Mənim sevimli anam Əlahəzrət Kraliça bütün həyatı 
boyu mən və bütün ailəm üçün ilham və nümunə rolunu 
oynadı” - deyə III Çarlz bildirib. Kral qeyd edib ki, dövlətin 
təməli olan konstitusion prinsipləri öz sələfi kimi sarsılmaz 
sədaqətlə qoruyacaq.

Kral III Çarlz böyük oğlu Uilyama Uels şahzadəsi titulu 
verib. Bu barədə kral xalqa ilk televiziya müraciətində deyib: 
“Bu gün fəxrlə elan edirəm ki, böyük oğlum Uilyama uzun 
müddət daşımaq şərəfinə nail olduğum Uels şahzadəsi titu-
lunu verirəm. Onun həyat yoldaşı Ketrin isə Uels şahzadısi 
titulunu daşıyacaq”.

Britaniya kralı kiçik oğlu Harrini və onun həyat yoldaşı 
Meqan Marklı da yada salmışdır: “Mən şahzadə Harri və 
Meqana da öz sevgimi ifadə edirəm. Onlar öz həyatlarına 
xarici ölkədə davam edirlər”. 

“Xalq qəzeti”

Kaliforniyalı səyahətçi: 
Qarabağda sürətli bərpa-quruculuq işləri 
sayəsində bu torpaqlar yenidən dirçəlir 
İşğaldan azad olunmuş 

ərazilərimizə səyahət edən kaliforni-
yalı səyahətçi Çarls Adams bildirib 
ki, Qarabağda həyata keçirilən bərpa-
quruculuq işləri sayəsində bu torpaq-
lar yenidən dirçəlir.

Çarlz Adams qeyd edib ki, 30 illik işğal 
dövrü bitdikdən sonra Azərbaycanın bu 
torpaqları sürətlə dirçəltməsi heyranedici-
dir: “Hazırda Zəngilanın Ağalı kəndindəyik. 
Burada insanların yaşayışı, işlə təminatı 
üçün hər şərait yaradılıb. İki gündür ki, Qa-
rabağdayıq. Səfər zamanı işğal dövrünün 
dağıntlarının, vandalizmin ağır nəticələrinin 

şahidi olduq. İndi burada aparılan  bərpa-
quruculuq işlərini, Ağalı kəndindəki bu cür 
müasir yeni tikililəri görmək çox xoşdur”.

Avropa İttifaqının maliyyə nazirləri  
Ukraynaya 5 milyard avro ayırmağı təsdiqləyiblər

Aİ ölkələrinin iqtisadiyyat və maliyyə nazirləri Ukraynaya fövqəladə makromaliyyə 
yardımı proqramının növbəti hissəsini təsdiqləyiblər və ona əlavə 5 milyard avro 
güzəştli kredit almaq üçün lazım olan təminatları verməyə razılaşıblar.

Avropa Komissiyasının icraçı vitse-pre-
zidenti Valdis Dombrovskis bildirib ki, bu, 
Ukraynaya 9 milyard avro məbləğində təcili 
makromaliyyə yardımının ümumi paketinin bir 
hissəsidir: “Birinci hissə, yəni 1 milyard avro 

avqustun əvvəlində ödənilib və biz bu paketin 
qalan məbləğini ödəməyə çalışırıq. 

Valdis Dombrovskis qeyd edib ki, uzun 
sürən hərbi əməliyyatlar səbəbindən Ukray-
nada iqtisadi vəziyyət kəskin şəkildə pisləşib.

Çexiyanın maliyyə naziri Zbinek Stanyu-
ra bildirib ki, ayrılan 5 milyard avro dövlətin 
gündəlik fəaliyyətinin dəstəklənməsinə 
və kritik infarastrukturun işinin təminatına 
yönəldiləcək. 

Qeyd edək ki, Avropa İttifaqı 9 milyard 
avro məbləğində krediti Ukraynaya 10 il 
güzəşt dövrü olmaqla, 25 il müddətində 
ödənilmək şərti ilə verir. Faizə görə yara-
nan borc Avropa İttifaqının büdcəsindən 
ödəniləcək.  

“Xalq qəzeti”

Çarlz Britaniyanın yeni kralı elan olunub 
III Çarlz Böyük Britaniyanın yeni kralı elan olunub. Mərasim Londonun 

mərkəzində Sent-Ceyms sarayında keçirilib.

Bu mərasim konstitusion zərurətdir. 
Faktiki olaraq Çarlz anası II Elizabetin vəfat 
etdiyi andan kral olub. Mərasimdə əvvəlcə 
kraliça II Elizabetin vəfat etməsi rəsmən 
elan edilib. Daha sonra Taxt-taca varis-

lik Şurasının iclasında Şahzadə Uilyam, 
kraliça-konsort Kamilla, Şuranın sədri, baş 
nazir Liz Trass və Kenterberi arxiyepiskopu 
taxt-tacın varisliyi barədə bəyannaməni 
imzalamışlar. Bundan sonra yeni monarxın 
taxta çıxması haqqında bəyanat oxun-
muşdur. 74 yaşlı Çarlz Böyük Britaniya və 
Şimali İrlandiya Birləşmiş Krallığının və 
Millətlər Birliyinin başçısı elan edilib.

Bu münasbətlə Britaniyada bayraqlar 
24 saatlıq müddətə yüksəldilib.

Qeyd edək ki, kraliçanın ölümü ilə 
əlaqədar bayraqlar 10 gün müddətinə yarı-
ya qədər endirilib.

Xatırladaq ki, kraliça II Elizabet sent-
yabrın 8-də 96 yaşında vəfat edib. 

“Xalq qəzeti”

ABŞ Rusiya neftinin qiymətinin yuxarı 
həddini müəyyən etmək niyyətindədir     
Qərb bu il dekabrın 5-dən 

 Rusiya neftinin marjinal qiymətlərini 
məhdudlaşdırmağa cəhd etmək 
niyyətindədir.

ABŞ Maliyyə Nazirliyinin dərc etdiyi ilkin 
qərarda deyilir ki, məhdudiyyətlərin tətbiqi 
Qərb tərəfindən Rusiya nefti üçün qiymət 
tavanının müəyyən edilməsi  məqsədi daşıyır.

Beləliklə, Amerika maliyyə departamenti 
ABŞ və Aİ-nin Rusiyadan neftin qiymətini 
məhdudlaşdırmağa çalışmaq istəyi ilə bağlı 
əvvəllər dərc edilmiş məlumatların doğruluğu-
nu rəsmən təsdiqləyib.

Maliyyə Nazirliyinin qəbul etdiyi sənəddə 
deyilir: “Birləşmiş Ştatlar G7 və Avropa İttifaqı 
ölkələrinin daxil olduğu koalisiyanın tərkibində 
Rusiya Fedrasiyasında hasil olunmuş xam 
neftin, həmçinin, onun emal məhsullarının 
dənizlə daşınması ilə bağlı geniş xidmət 
spektrini əhatə edən siyasətin implementasi-
yasına başlayacaq.

 Xam neftin dənizlə nəqli ilə bağlı bu 

qadağa dekabrın 5-dən, neft məhsullarının 
dənizlə daşınması ilə bağlı 2023-cü il fevralın 
5-dən qüvvəyə minəcək”.

Nazirlik bildirib ki, Rusiya neftinin və neft 
məhsullarının daşınması xidməti ilə məşğul 
olan hüquqi şəxslər yalnız müəyyən olunmuş 
qiymət həddinə əməl etməklə və ya ondan 
aşağı qiymətlər üzrə xidmət göstərə bilərlər.  

ABŞ hakimiyyəti hesab edir ki, Rusiya 
neftinin qiymət həddini koalisiyaya daxil ola-
caq dövlətlər birgə müəyyənləşdirməlidirlər.

“Xalq qəzeti”

“Şimal-Cənub” Beynəlxalq 
Nəqliyyat Dəhlizi  iqtisadiyyatın 
inkişafına mühüm töhfə verəcək

Nəqliyyat sektorunun bütün sahələrində 
xidmət infrastrukturları modernləşdirilib, yol 
təsərrüfatının yenidən qurulması ilə bağ-
lı layihələr həyata keçirilib, çoxsaylı yol 
ötürücüləri, körpülər, tunellər, yeraltı və yerüstü 
piyada keçidləri inşa olunub. “Şimal-Cənub” 
kimi iri nəqliyyat dəhlizinin reallaşdırılması 
istiqamətində nəhəng infrastruktur layihəsi 
gerçəkləşdirilib.

Azərbaycanın tərəfdaşları tərəfindən ötən 
müddətdə bu nəqliyyat dəhlizindən səmərəli 
istifadə edilib. Respublikamızın ərazisindən 
keçən yolların çoxşaxəli olması ölkəmizin 
imkanlarını böyük dərəcədə artırıb. Pandemiya 
dövründə bütövlükdə bütün dünyada iqtisa-
diyyatın tənəzzülə uğramasına baxmayaraq, 
“Şimal-Cənub” Beynəlxalq Nəqliyyat Dəhlizi 
ilə daşınan yüklərin həcmi təxminən, 20 faiz 
yüksəlib. 

Prezident İlham Əliyev İtaliyanın “İl Sole 
24 Ore” qəzetinə müsahibəsində Azərbaycanın 
həyata keçirdiyi infrastruktur layihələrindən 
danışarkən, ölkəmizin Xəzər dənizi sahilində 
ən böyük ticarət limanı inşa etdiyini, hazırda 
həmin limanın tam gücü ilə fəaliyyət göstərdiyini 
və yaxın gələcəkdə  onun genişləndiriləcəyinin 
nəzərdə tutulduğunu vurğulayıb. Dövlət başçısı 
daha sonra deyib: “Ticarət limanı 25 milyon ton 
yük və 1 milyon konteyner qəbul etmək imka-
nına malik olmalıdır. Biz Bakıda gəmiqayırma 
zavodu inşa etmişik. Biz Xəzər dənizinin 
şərq sahillərindən neft və digər yük daşıyan 
hər növ gəmilər inşa edə bilirik. Biz dəmir 
və avtomobil yolları tikmişik. Çin və Mərkəzi 
Asiya ölkələrindən Azərbaycan vasitəsilə 
ixrac artmaqdadır və zənnimcə, artım 20 faiz 
səviyyəsindədir”.

Bütün bu işlərin Rusiya-Ukrayna 
müharibəsindən əvvəl görüldüyünü bildirən 
ölkə rəhbəri sözügedən savaşın Xəzərin şərq 
sahilindəki şirkətlər üçün bir siqnal olduğunu, 
bu marşrutun daha da yaxından nəzərdən 
keçirilməsinin zəruriliyini xatırladıb. Azərbaycan 
lideri respublikamızın əlverişli tariflər təklif etdi-
yini və bütün zəruri logistika dəstəyi göstərdiyini 
də diqqətə çatdırıb: “Yəni, açıq dənizə çıxışı 
olmayan ölkə olaraq Azərbaycan bu gün regio-
nal nəqliyyat mərkəzinə çevrilir - təkcə Şərqdən 
Cənuba və geriyə deyil, həmçinin Şimaldan 
Cənuba. “Şimal-Cənub” Beynəlxalq Nəqliyyat 
Dəhlizi Azərbaycandan keçir və başqa marş-
rut variantı yoxdur. Həmin dəhliz, məsələn, 
Rusiya şirkətləri üçün əhəmiyyətli olur, çünki 
bu gün sanksiyalar səbəbindən onlar Avropa 
məntəqələrinə yük daşıya bilmir”.

Prezident İlham Əliyev daha sonra 
vurğulayıb ki, iki regional nəqliyyat dəhlizi 
üzərində yerləşməsi Azərbaycanın geosiyasi 
əhəmiyyətini artırır və yeni iş yerlərinin yaradıl-
masına imkan verir. Dövlət başçısı müsahibədə 
“Şimal-Cənub” Beynəlxalq Nəqliyyat Dəhlizinin 
“Şərq-Qərb” dəhlizi qədər vacib olacağı 
qənaətini də diqqətə çatdırır. “Bizim üçün onlar 
bərabər dərəcədə əhəmiyyətlidir. Çünki hər 
iki dəhliz bizim ərazimizdən keçir”,-deyə ölkə 
rəhbəri bildirir. 

Yeri gəlmişkən, “Şimal-Cənub” Beynəlxalq 
Nəqliyyat Dəhlizi 2000-ci ildə Sankt-
Peterburqda imzalanmış “Şimal-Cənub” 
Beynəlxalq Nəqliyyat Dəhlizi haqqında 
Hökumətlərarası Sazişlə yaradılıb.

(ardı 3-cü səhifədə)

Prezident İlham Əliyevin iqtisadi şaxələndirmə siyasətində əlverişli coğrafi 
mövqeyi olan ölkəmizin tranzit potensialının reallaşdırılması mühüm önəm daşı-
yır. Bununla bərabər beynəlxalq və regional nəqliyyat dəhlizlərinin inkişafı da iqti-
sadiyyatımızın səmərəliliyinin artırılmasına müsbət təsir göstərir. Eyni zamanda, 
nəqliyyat, infrastruktur və logistika sahələrində birgə layihələr dövlətimizin iqti-
sadi imkanlarını genişləndirir, əhəmiyyətini artırır. Bu istiqamətdə həyata keçirilən 
tədbirlərin nəticəsidir ki, son 10 il ərzində nəqliyyat sektorunda orta illik artım tempi 
3,5 faiz təşkil edib, yeni infrastruktur qurulub, özəl investisiyalar artıb. Ölkə regional 
əhəmiyyətli nəqliyyat-logistika və ticarət qovşağına çevrilib və əsas ticarət marşrut-
larından bəhrələnməyin əsası qoyulub.  

Prezident İlham Əliyev Saray qəsəbəsində yeni inşa 
edilən 2 saylı məktəbdə yaradılan şəraitlə tanış olub

Azərbaycan Respublikasının 
Prezidenti İlham Əliyev 
Abşeron rayonunun Saray 
qəsəbəsində yeni inşa edilən 
2 saylı tam orta məktəbdə 
yaradılan şəraitlə tanış olub.

Elm və təhsil naziri Emin 
Əmrullayev dövlətimizin başçısına 
məktəbdə yaradılan şərait barədə 
məlumat verdi. 

Bildirildi ki, 1963-cü ildə inşa 
edilən təhsil ocağı 550 şagird yerlik 
olmaqla fəaliyyət göstərib. Ərazidə 
əhalinin sayının artması ilə əlaqədar 
məktəbə gələn şagirdlərin sayın-
da da böyük artım olub. Bu da 
təbii ki, təhsilin keyfiyyətinə təsirsiz 
ötüşməyib və məktəb üçün yeni 
binanın tikilməsi zərurətə çevrilib. 
Prezident İlham Əliyevin 2019-cu il 
30 dekabr tarixli Sərəncamı ilə təsdiq 
edilmiş “Azərbaycan Respublikasının 
2020-ci il dövlət büdcəsində dövlət 

əsaslı vəsait qoyuluşu (investisiya 
xərcləri) üçün nəzərdə tutulan vəsaitin 
bölgüsü”nə əsasən bu məktəbin 
yenidən inşası da həyata keçirilib. 
Həmin proqram əsasında 2021-ci ilin 
yanvarında Saray qəsəbəsində 2000 
şagird yerlik yeni məktəb binasının 
inşasına başlanılıb. Ən müasir və 
dünya standartlarına uyğun tikilən 
məktəbin sahəsi 21 min kvadratmetr-
dir. Yenidən tikilən məktəbdə 70 sinif 
otağı, 6 laboratoriya, 5 informatika, 
çağırışaqədərki hərbi hazırlıq kabineti, 
musiqi, təsviri incəsənət, texnologiya 
otaqları, həmçinin kitabxana, akt və 
iki idman zalı, yeməkxana var. Ən 
müasir avadanlıqla təchiz olunan  bi-
nada tədrisin yüksək keyfiyyətlə təşkili 
üçün hər cür şərait yaradılıb. Təhsil 
ocağında məktəbəqədər iki kabinet 
də fəaliyyət göstərəcək. Ümumtəhsil 
müəssisəsində STEAM mərkəzi də 
qurulub.

Dövlətimizin başçısı məktəbdə 
yaradılan şəraitlə tanış oldu.

(ardı 2-ci səhifədə)

Ümumiyyətlə, 1993-cü ildən bu 
günədək Azərbaycan Aİ ilə strateji 
əlaqələrin yaradılmasında maraqlı oldu-
ğunu bəyan etmiş və bu təşkilatla müxtəlif 
sahələrdə münasibətlər qurmuşdur. Qeyd 
edək ki, Azərbaycanın əlverişli coğrafi 
mövqeyi və zəngin təbii sərvətləri Aİ üçün 
xüsusi əhəmiyyət daşıyır. Ölkəmizin Aİ 
ilə əlaqələri əsasən müxtəlif proqramlar 
çərçivəsində həyata keçirilir. Hələ ötən 
əsrin 90-cı illərinin əvvəllərində Aİ yeni 
müstəqil dövlətlərlə işləmək, demokratik 
islahatlar aparmaq, bazar iqtisadiyya-
tı üçün infrastruktur yaratmaq, ticarət, 

nəqliyyat və gömrük sistemlərini inkişaf 
etdirmək üçün TACIS proqramını hazır-
lamış və maliyyələşdirmişdi. Aİ-nin digər 
təşəbbüsü olan “Avropa-Qafqaz-Asiya 
Transqafqaz Nəqliyyat Dəhlizi” (TRA-
CECA) layihəsi 1993-cü ilin may ayında 
Brüsseldə Mərkəzi Asiyanın 5 və Cənubi 
Qafqazın 3 ölkəsinin nümayəndələrinin 
iştirakı ilə keçirilən konfransda irəli sürül-
müşdü. Bu layihə “İpək Yolu” tarixi Şərq-
Qərb dəhlizinin yeni şəraitdə bərpasını, 
nəqliyyat-kommunikasiya infrastruktu-
runun bərpasını və inkişafını nəzərdə 
tuturdu.

Aİ ilə Azərbaycan arasında 
münasibətləri keyfiyyətcə yeni səviyyəyə 
yüksəldən mühüm sənəd 1996-cı il 
aprelin 22-də imzalanmış “Tərəfdaşlıq və 
Əməkdaşlıq haqqında Saziş” olmuşdur. 
Ümummilli lider Heydər Əliyev 1999-cu 
ildə qüvvəyə minmiş və münasibətlərin 
hüquqi-normativ əsasını təşkil edən 
müqaviləni “Azərbaycan dövləti üçün 
böyük əhəmiyyət kəsb edən tarixi hadisə” 
kimi qiymətləndirmişdir. Bu müqavilə 
cəmiyyətin müxtəlif sahələrində siyasi, 
iqtisadi, mədəni, sosial və digər əlaqələrin 
inkişafına yönəlmişdi. 

Münasibətlərin inkişafında daha bir 
mühüm addım hər iki tərəfin ərazisində 
daimi nümayəndəlik institutunun təsis 

edilməsi olmuşdu. 2008-ci il fevralın 
4-dən Azərbaycan Respublikasında 
Avropa Komissiyasının Nümayəndəliyi 
fəaliyyət göstərir. 2004-cü ildən Aİ ilə 
Azərbaycan arasında münasibətlərdə yeni 
mərhələ başlamışdır. Belə ki, həmin ildə 
Azərbaycan Aİ-nin daha bir təşəbbüsünə 
− Qonşuluq Siyasətinə qoşulmuşdu. 
Azərbaycan da yeni proqram çərçivəsində 
Aİ-dən öz daxili bazarlarına çıxış, işçi 
qüvvəsinin, malların, xidmətlərin, investi-
siya resurslarının sərbəst hərəkəti üçün 
kvota almışdır. 

Ancaq bu yayın ən mühüm 
hadisələrindən biri Aİ ilə Azərbaycan ara-
sında enerji sektorunda strateji tərəfdaşlığa 
dair memorandumun imzalanması oldu. 
Memorandum Avropadakı enerji böhranı 
fonunda Azərbaycandan Aİ-ə nəql olunan 
qazın həcminin iki dəfə artırılmasını, bunun 
üçün Cənub Qaz Dəhlizinin imkanlarının 
genişləndirilməsini, bərpa olunan enerji 
sahəsində əməkdaşlığı nəzərdə tutur. 
Mütəxəssislərin sözlərinə görə, Avropa 
Komissiyasının (AK) Prezidenti Ursula Fon 
der Lyayenin Bakıya səfəri Azərbaycan ̶ 
Aİ münasibətlərinin kulminasiya nöqtəsi 
saymaq olar. Çünki bunun hər iki ölkə 
münasibətlərinin tərəflər üçün əhəmiyyətini 
və gələcək əməkdaşlığın perspektivlərini 
vurğulamaq üçün fürsət olduğunu bildirirlər. 
Eyni zamanda, bu, enerji sektorunda 
əməkdaşlığın gücləndirilməsi ilə bağlıdır 
və enerji sektorunda strateji tərəfdaşlığa 
dair imzalanmış anlaşma memorandu-
mu təsdiq edir ki, tərəflərin bu sahədə 
gələcək üçün böyük potensialları var. 
Qeyd etmək vacibdir ki, AK Prezidenti öz 
bəyanatında Azərbaycan  ̶  Aİ tərəfindən 

enerji sahəsində - enerji resurslarının 
tədarükündə və enerji təhlükəsizliyində 
etibarlı tərəfdaş kimi qəbul edilir. 

Məlumdur ki, Aİ Rusiyanın Ukraynada 
hərbi əməliyyatlara başlaması kontekstində 
şimal qonşumuzdan enerji resurslarının 
tədarükündən imtina etmək qərarına 
gəlmişdir. Buna görə də, Aİ tərəfdaşları 
ilə əməkdaşlığı gücləndirməkdə maraqlı-
dır. Brüssel enerji resurslarının təchizatı 
və enerji təhlükəsizliyinin təmin edilməsi 
baxımından Azərbaycanı uzunmüddətli 
əməkdaşlığa əsaslanan etibarlı tərəfdaş 
kimi qəbul edir.Bu mənada 2022-ci ildə 
imzalanmış memorandum əvvəllər im-
zalanmış memorandumların davamıdır. 
Belə ki, 2006-cı ildə, sonra isə 2011-ci 

ildə tərəflər Cənub Qaz Dəhlizinin inşası 
barədə razılığa gəlmişdilər. Bu gün Cənub 
Qaz Dəhlizi artıq reallıqdır, Azərbaycan 
qazı “Köhnə dünya”ya nəql olunur. Uğurla 
yekunlaşdırılmış bu böyük enerji layihəsi 
Azərbaycan  ̶  Aİ arasında əməkdaşlığın 
gözəl nümunəsidir. 

Enerji sahəsində digər mühüm məsələ 
bərpa olunan enerji mənbələrinin inkişaf 
perspektividir. Bu, həm də Avropa Komissi-
yası üçün prioritetdir. Azərbaycanın bərpa 
olunan enerji, külək və Günəş enerjisi 
sahəsində böyük potensialı var. Məlumdur 
ki, Azərbaycan alternativ və bərpaolunan 
enerji konsepsiyasını inkişaf etdirir və 
ölkəmizdə bu sahə xarici sərmayədarları 
cəlb edir. Xatırladaq ki, cari ilin yanvar 
ayında Prezident İlham Əliyevin də iştirakı 
ilə Səudiyyə Ərəbistanı Krallığının “ACWA 
Power” şirkəti tərəfindən Azərbaycanda 
inşa ediləcək 240 MVt gücündə “Xızı-
Abşeron” Külək Elektrik Stansiyasının 
təməlqoyma mərasimi keçirilmişdi. 
Təməlqoyma mərasimində dövlət başçı-
sı bildirmişdi ki, Azərbaycan həm daxili 
tələbatı tam ödəyir, eyni zamanda, bütün 
qonşu ölkələrə elektrik enerjisi ixrac 
edir: “Qonşu ölkələrlə bizi birləşdirən 
yüksəkgərginlikli enerji xətləri bu imkanı 
bizə yaradır, lazım olarsa, yeni xətlər də 
çəkilər. Çünki region ölkələrində və eyni 
zamanda, Avropada elektrik enerjisinə 
tələbat artır”. Azərbaycan işğaldan azad 
edilmiş əraziləri −10 min kvadrat kilometr 
ərazini “yaşıl enerji” zonası elan etmişdir. 
Artıq bir neçə su elektrik stansiyası inşa 
edilmişdir. Bundan başqa, ölkəmizdə 
Günəş və külək elektrik stansiyalarının 
yaradılması ilə bağlı konkret planlar da var. 

Xanım Fon der Lyayen Bakıda səfərdə 
olan zaman Azərbaycanın bərpaolunan 
enerji sahəsində çox böyük potensialın 
mövcudluğunu bildirmişdir. Azərbaycan 
Prezidenti ilə görüşdə xüsusilə dənizdə 
külək enerjisi və yaşıl hidrogen ener-
jisi ilə bağlı müzakirələrin aparıldığını 
vurğulayan Ursula Fon der Lyayen 
vurğulamışdır ki, Azərbaycan ilə Avro-
pa İttifaqı arasında enerji sahəsində 
imzalanmış Strateji Tərəfdaşlığa dair 
Anlaşma Memorandumu ilə tərəflər bu 
sahədə möhkəm əməkdaşlıq üçün güclü 
zəmin yaratmış oldular: “Bununla da 
Azərbaycan tədricən Avropa İttifaqının 
neft və qaz təchizatçısından daha çox 
etibarlı bərpaolunan enerji təchizatçısına 

çevriləcək”. Azərbaycan da bu sahədə Aİ 
ilə əməkdaşlığı genişləndirməkdə ma-
raqldıır. Bu ilin iyul ayında Azərbaycanın 
Xarici işlər naziri Ceyhun Bayramov 
Avropa İttifaqının Xarici siyasət və 
təhlükəsizlik üzrə ali nümayəndəsi Cozep 
Borrellə birgə mətbuat konfransında 
bildirmişdi ki, bərpa olunan enerjinin 
inkişafı Aİ ilə əməkdaşlığımızın prioritet 
istiqamətlərindən biridir. Onun sözlərinə 
görə, Azərbaycan 2030-cu ilədək bərpa 
olunan enerji mənbələrinin ümumi elekt-
rik enerjisi istehsalında payını 17 faizdən 
30 faizə çatdırmağı planlaşdırır. Nazir, 
həmçinin bildirmişdi ki, Cənub Qaz Dəhlizi 
vasitəsilə hidrogenin Avropa bazarına çıxa-
rılması potensial olaraq mümkündür. 

Tərəflər arasında iqtisadi əməkdaşlıq 
da artır və hətta pandemiya dövründə 
artım da müşahidə olunmuşdu. Belə ki, 
2021-ci ildə 15,4 milyard avronu keçən 
ticarət dövriyyəsi rekord səviyyəyə çat-
mışdı. Bu gün Aİ Azərbaycanın 1 nömrəli 
ticarət tərəfdaşıdır, ölkəmiz üçün əsas ix-
rac istiqaməti, eləcə də Azərbaycan iqtisa-
diyyatına ən böyük investisiya mənbəyidir. 
Bu müsbət tendensiya davam edir. Xarici 
sərmayədarların sayı getdikcə artır. Avro-
palı mütəxəssislərin sözlərinə görə, xarici 
investorlar Azərbaycanda bir çox sahələrdə 
fəaliyyətlə maraqlanırlar və işğaldan 
azad edilmiş ərazilərin yenidən qurulması 
da onlardan biridir. Artıq azad olunmuş 
ərazilərdə Aİ-dən bir neçə şirkət fəaliyyət 
göstərir. Bu, əsasən hökumətin davam 
edən əsaslı təmir layihələri üçün müqavilə 
bağladığı layihələrə aiddir. Amma şübhəsiz 
ki, Avropa şirkətlərinin bu prosesə marağı 
artır. Avropa təşkilatları Azərbaycanda 

minatəmizləmə və yenidənqurma 
layihələrində iştirak etməkdə maraq-
lı olduqlarını bildirir, tenderlərdə işti-
rak etmək istəyirlər. Eyni zamanda, Aİ 
Azərbaycandakı layihələrə 2 milyard dollar 
ayırmışdır. Aİ, həmçinin Azərbaycana iqti-
sadiyyatın şaxələndirilməsinə kömək edir. 

Əlbəttə, dəyişən müasir dünyada 
Azərbaycanın Avropa üçün strate-
ji əhəmiyyəti getdikcə artır. Bu gün 
Azərbaycan enerji təchizatından tutmuş 
digər strateji hədəflərə qədər Avropa-
nın sabit tərəfdaşları siyahısındadır. 
 Prezident İlham Əliyevin Avropa səfərinin 
gündəliyində dayanan mövzular da buna 
sübutdur. Avropa təhlükəsizliyinə təhdidlər 
kontekstində etibarlı enerji tərəfdaşlarının 

siyahısına yenidən baxılır ki, bu da regio-
nun çox həssas tarixi mərhələdən keçdiyini 
göstərir. 

Bundan başqa, Aİ İkinci Qarabağ 
müharibəsindən sonra Azərbaycanla 
Ermənistan arasında sülh müqaviləsinin 
imzalanmasında maraqlı olduğunu 
təsdiqləyən siyasət yürüdür. Bu prosesdə 
xüsusilə də Avropa İttifaqı Şurasının 
Prezidenti Şarl Mişelin tutduğu möv-
qe yüksək qiymətləndirilir. Avropalı 
siyasətçilər bildirirlər ki, cənab Şarl Mişelin 
bu prosesdə iştirakı həm də Qafqazda 
sülhün bərqərar olmasına, təhlükəsizliyin 
təmin edilməsinə və rifahına töhfə vermək 
istəyinin təbii ifadəsidir. Politoloqların 
fikrincə, bu, Aİ üçün təbiidir, çünki Şərq 
Tərəfdaşlığı, o cümlədən Cənubi Qafqaz 
“Köhnə dünya”nın Qonşuluq Siyasətinin bir 
hissəsidir. Aİ və onun tərəfdaşları üçün re-
gionun sabitliyə nail olması, təhlükəsizliyini 
möhkəmləndirməsi və gələcəkdə 
çiçəklənməsi xüsusi əhəmiyyət daşıyır. 

Bir sözlə, son illər Azərbaycan  ̶  Aİ 
münasibətlərdə müşahidə olunan inkişaf 
dinamikası tərəflərin strateji maraqlarına 
cavab verir. Bu gün Azərbaycanda 700-
dən çox Avropa şirkəti fəaliyyət göstərir. 
Ümumiyyətlə, son 10 ildə Avropanın 
Azərbaycan iqtisadiyyatına 20 milyard dol-
lardan çox sərmayə qoyduğu məlumdur və 
bu proses uğurla davam edir. Analitiklərin 
Azərbaycan  ̶  Aİ əməkdaşlığı ilə bağlı 
proqnozları müsbətdir və belə bir vəziyyət 
birmənalı olaraq həm ölkəmizin, həm də 
avropalı tərəfdaşların maraqlarına cavab 
verir. 

Səbuhi MƏMMƏDOV,  
“Xalq qəzeti”

Azərbaycanla Avropa İttifaqı  
arasında əlaqələr intensiv inkişaf edir

Siyasi müstəqillik əldə etdikdən sonra beynəlxalq müqavilələr 
imzalamış Azərbaycan bir çox regional və beynəlxalq təşkilatın, o 
cümlədən BMT, Avropa Yenidənqurma və İnkişaf Bankı (AYİB), Dünya 
Bankı, UNESCO, Birləşmiş Millətlər Təşkilatının üzvüdür. Uşaq Fondu 
(UNICEF), ATƏT, BVF, MDB, Demokratiya və İqtisadi İnkişaf Naminə 
Təşkilat (GUAM), İslam Əməkdaşlıq Təşkilatı (İƏT). Azərbaycan 2001-
ci ilin yanvarından Avropa Şurasının üzvüdür və Ümumdünya Ticarət 
Təşkilatında (ÜTT) müşahidəçi statusuna malikdir. Azərbaycan Avropa 
strukturları ilə əlaqələr qurulmuşdur. Xüsusilə də ölkəmiz Avropa 
İttifaqı (Aİ) ilə sıx əməkdaşlıq münasibətləri qurmuş və əlaqələrin 
hərtərəfli inkişafı üçün zəruri addımlar atmışdır. Tərəflər arasında 
imzalanmış son mühüm sənədlər də Azərbaycan  ̶  Aİ arasında 
münasibətlərin bundan sonra da inkişaf edəcəyini təsdiqləyir.

Şimal-Cənub dəhlizi regionda 
Azərbaycanın önəmini daha da artırır 

Prezident İlham Əliyevin məqsədyönlü 
fəaliyyəti sayəsində neft-qaz, nəqliyyat-logistika 
və fiber-optik kommunikasiyaların qurulması, 
dəhlizlər boyunca ölkələrin multimodal daşı-
maları üçün hüquqi, siyasi və texniki uzlaş-
manın, ahəngləşmənin həyata keçirilməsi 
təqdirəlayiqdir. Bu baxımdan, Şimal-Cənub 
dəhlizində ölkəmizin həlledici faktora çevrilməsi 
reallaşmaqdadır. Okeanlara çıxışı olmayan 
Azərbaycan Şimal-Cənub və Şərq-Qərb 
dəhlizlərinin kəsişməsində bir neçə dəhliz modi-
fikasiyası da təqdim edir: Şimal-Qərb, Cənub-
Qərb, Orta Asiya-Türkiyə, Avropa-Çin və s. 

Bildiyimiz kimi, Rusiya, İran və Hindistan 
arasında 2000-ci ilin sentyabrında imzalanmış 
hökumətlərarası saziş əsasında Şimal-Cənub 
nəqliyyat dəhlizinin təməli qoyulub. Azərbaycan 
bu sazişə 2005-ci ildə qoşulub. Ümumilikdə, 13 
ölkə sözügedən sazişi ratifikasiya edib. 

Beynəlxalq dəhlizin bizim ərazimizdən 
keçən hissəsində işlərin sürətləndirilməsi üzrə 
bir sıra tədbirlər görülüb. Buna misal olaraq, 
Astara (AR) –Astara (İİR) dəmir yolu xəttinin 
Astaraçay üzərindəki körpüyə qədər 8,3 km 
yeni yolun tikilməsini, Astaraçay üzərində dəmir 
yolu körpüsünün inşasını, həmin körpüdən İran 
ərazisində tikilmiş yük terminalına qədər 1,4 km 
yolun çəkilməsini göstərmək olar. Azərbaycan 
tərəfi Astarada (İran) 35 hektar ərazidə dəmir 
yolu stansiyasının tikintisi və yüklərin boşal-
dılması üçün terminalların inşasını da davam 
etdirir.

Dəhliz çərçivəsində bütün infrastruk-
tur layihələri tamamlandıqdan sonra İran 
ərazisindən keçməklə Bakıdan Naxçıvana 
dəmir yolu ilə birbaşa daşımaların təşkili müm-
kün olacaqdır. Dəhlizlə ilkin olaraq il ərzində 5 
milyon ton yükün daşınması, gələcəkdə isə 10 
milyon tona qədər artırılması planlaşdırılır. İran 
tərəfdən əsasən neft və neft məhsulları, mineral 
gübrələr, sement, kimyəvi məhsullar və s., 

İran istiqamətində isə taxıl məhsulları və meşə 
materialları daşınır.

Bir neçə gün əvvəl İranın Yol və şəhərsalma 
nazirinin müavini Şəhriyar Əfəndizadə Teh-
randa keçirdiyi brifinqdə bidirib ki, tezliklə 
İran, Azərbaycan və Rusiya arasında Şimal-
Cənub dəhlizi çərçivəsində Rəşt-Astara dəmir 
yolunun tikintisi istiqamətində üçtərəfli saziş 
imzalanacaq. Üç ölkə rəsmilərinin iştirakı ilə 
Azərbaycanda keçiriləcək iclasda bu dəmir 
yolunun tikilməsi ilə əlaqədar investisiya haqda 
müzakirələr aparılacaq. 

Sentyabrın 9-da isə Bakıda Azərbaycan 
Respublikası Baş nazirinin müavini Şahin 
Mustafayev, Rusiya Federasiyası Baş nazirinin 
müavini Aleksandr Novak və İran İslam Res-
publikasının Yol və şəhərsalma naziri Rüstəm 
Qasimi arasında Beynəlxalq Şimal-Cənub 
Nəqliyyat Dəhlizinin inkişafına dair ilk üçtərəfli 
görüş keçirilib. Azərbaycan Respublikasının 
Rəqəmsal inkişaf və nəqliyyat naziri Rəşad 
Nəbiyevin, eləcə də digər dövlət qurumları 
rəsmilərinin də iştirak etdikləri görüşdə dəhlizin 
potensialı və perspektivləri haqqında ətraflı 
müzakirələr aparılıb. Tərəflər Azərbaycan, İran 
və Rusiyanın yüksək intermodal tranzit poten-
sialından tam həcmdə istifadəsi və bu xüsusda 
Şimal-Cənub Beynəlxalq Nəqliyyat Dəhlizinin 
inkişaf etdirilməsi məqsədilə əməkdaşlığın daha 
da gücləndirilməsinin vacibliyini qeyd ediblər. 
Görüşün yekunu olaraq tərəflər arasında Bakı 
Bəyannaməsi imzalanıb.

Son geosiyasi hadisələr fonunda Orta dəhliz 
və Şimal-Cənub marşrutunun Azərbaycanda 
kəsişməsinin bir-biri ilə açıq rəqabət aparan 
böyük güclərin əməkdaşlığı üçün imkanlar ya-
ratması optimal səmərə tədbirlərindəndir. 

Hikmət XƏLİLOV, 
Silahlı Qüvvələrin  

ehtiyatda olan zabiti

Regionun iqtisadi potensialının tam şəkildə re-
allaşdırılması məqsədilə nəqliyyat-kommunikasiya 
xətlərinin və tranzit yollarının diversifikasiyası-
na xüsusi diqqət yetirilməsi böyük əhəmiyyət da-
şıyır. Azərbaycan bu istiqamətdə öz imkanlarını 
təqdim edir, respublikamızda ən müasir nəqliyyat 
infrastrukturu yaradılır. Şərq-Qərb və Şimal-Cənub 
nəqliyyat dəhlizlərinin üzərində yerləşən ölkəmiz 
hazırda Avrasiyanın əsas nəqliyyat və logistika 
mərkəzlərindən birinə çevrilib. 

“Şimal-Cənub” Beynəlxalq Nəqliyyat Dəhlizi  
iqtisadiyyatın inkişafına mühüm töhfə verəcək
(əvvəli 1-ci səhifədə)

Sentyabrın 9-da Bakıda Azərbaycan 
Respublikası Baş nazirinin müavini 
Şahin Mustafayev, Rusiya Federasiyası 
Baş nazirinin müavini Aleksandr Novak 
və İran İslam Respublikasının yol və 
şəhərsalma naziri Rüstəm Qasimi 
arasında keçirilən üçtərəfli görüşdə də 
“Şimal-Cənub” Beynəlxalq Nəqliyyat 
Dəhlizinin potensialı və perspektivləri 
haqqında ətraflı müzakirələr aparılıb. 
Tədbirdə Azərbaycan, İran və Rusiya-
nın yüksək intermodal tranzit potensi-
alından tam həcmdə istifadənin və bu 
xüsusda “Şimal-Cənub” Beynəlxalq 
Nəqliyyat Dəhlizinin inkişaf etdirilməsi 
məqsədilə əməkdaşlığın daha da 
gücləndirilməsinin vacibliyi qeyd edilib. 

Görüşün yekunu olaraq tərəflər 
arasında Bakı Bəyannaməsi imzala-
nıb. Bəyannamədə tərəflərin dəhlizdən 
tam potensialı ilə istifadə etmək üçün 
infrastrukturun və nəqliyyat imkan-
larının qiymətləndirilməsi və təhlili 
sahəsində əməkdaşlığa hazır olduqları 
bildirilib, həmçinin 2030-cu ilə qədər 
tərəflərin əraziləri arasında 30 milyon 
ton tranzit və ikitərəfli yüklərin təklif 
olunan hədəfləri nəzərə alınıb. Görüşdə 
tərəflərin dəhlizin inkişafı kontekstində 
öz əraziləri vasitəsilə nəqliyyat və tran-
zit əməliyyatlarının və prosedurlarının 
asanlaşdırılması məsələləri ilə məşğul 
olmaq üçün Birgə İşçi Qrupun yaradıl-
ması təşəbbüsünün əhəmiyyəti və bir 
ay ərzində həmin İşçi Qrupun ilk iclasını 
keçirmək niyyətləri vurğulanıb.  

Bundan əlavə, tədbirdə tərəflərin 
bir ay ərzində Rəşt-Astara dəmir yolu 
layihəsi üzrə saziş layihəsinin hazırlan-
ması və 2022-ci ilin sonunadək danı-
şıqlara başlamaq niyyətində olduqları 
bildirilib.  

Qeyd edək ki, “Şimal-Cənub” 
nəqliyyat dəhlizi bütün region 
dövlətləri, o cümlədən qonşu İran 
üçün də mühüm önəm daşıyır. İranın 
Xarici İşlər Nazirliyinin (XİN) rəsmi 
nümayəndəsi Nasir Kənani Tehran-
da keçirdiyi ənənəvi həftəlik mətbuat 
konfransında bu barədə danışaraq, 
hər iki ölkənin – Azərbaycan və İranın 
beynəlxalq əhəmiyyətə malik iri iqtisadi 

layihələrdə iştirak etdiyini vurğulayıb. O, 
bu layihələrdən birinin “Şimal-Cənub” 
Beynəlxalq Nəqliyyat Dəhlizi olduğunu 
qeyd edib. Nasir Kənani adı çəkilən 
dəhlizin Avropa ilə Asiya qitələrini 
nəqliyyat baxımından birləşdirəcəyini, 
layihədə iştirak edən ölkələrin  ticarət 
əlaqələrini və tranzit imkanlarını artıra-
cağını bildirib. 

İranın XİN-in rəsmi nümayəndəsinin 
sözlərinə görə, “Şimal-Cənub” 
Beynəlxalq Nəqliyyat Dəhlizinə daxil 
olan Rəşt-Astara dəmir yolu həm Rusi-
ya, həm Azərbaycan, həm də İran üçün 
çox əhəmiyyətlidir. 

Nasir Kənani daha sonra diqqətə 
çatdırıb ki, İran qonşu ölkələrlə, 
xüsusilə də Azərbaycan Respublikası 
ilə əlaqələrin inkişafını xarici siyasətinin 
prioritet istiqaməti hesab edir. İran regi-
onda sülhün və əmin-amanlığın davamlı 
olmasında maraqlıdır və bu istiqamətdə 
addımlar atır.

Qeyd edək ki, Qəzvin-Rəşt-Astara 
(İran)-Astara (Azərbaycan) dəmir yolu 
xəttinin davamı olan Rəşt-Astara xətti 
İran, Azərbaycan və Rusiyanın dəmir 
yolu sistemlərini birləşdirəcək. Avro-
pa və Rusiyadan Hindistana və digər 
Cənub Şərqi Asiya ölkələrinə yüklər 
məhz bu yolla daşınacaq. 

Yüklərin əks istiqamətə də bu yolla 
daşınması neft ixracatçısı olan Rusi-
ya, İran və Azərbaycanın qeyri-neft 
sektorunun inkişafına təkan verəcək, bu 
ölkələr logistika mərkəzinə çevriləcək 
və büdcəyə əlavə valyuta axını təmin 
olunacaq. 

“Şimal-Cənub” Beynəlxalq Nəqliyyat 
Dəhlizinin əsasını təşkil edəcək Qəzvin-
Rəşt-Astara (İran)-Astara (Azərbaycan) 
dəmir yolu xətti beynəlxalq əhəmiyyət 
daşıyır. Bu yolun tikintisi “Şimal-
Cənub” Beynəlxalq Nəqliyyat Dəhlizi 
layihəsində iştirak edən bütün dövlətlər 
üçün əhəmiyyətlidir.

Rəşt-Astara yolu hazır olduqdan 
sonra Avropa ilə Asiya arasında geniş 
nəqliyyat dəhlizi yaranacaq. Bu da 
iki qitənin ticarət əlaqələrini və tranzit 
imkanlarını artıracaq. Yüklər Rusiyadan 
dəmir yolu ilə Azərbaycan ərazisindən 
keçməklə Rəşt-Astara dəmir yolu ilə 
İrana çatdırılacaq. Buradan isə Fars 

körfəzi və Cənub Şərqi Asiya ölkələrinə 
daşınacaq. Yüklərin əks istiqamətə də 
bu yolla daşınması İran və Azərbaycanı 
logistika və tranzit mərkəzinə çevirəcək.

Yeri gəlmişkən, Prezident İlham 
Əliyevin imzaladığı sərəncamlara 
əsasən, Azərbaycan Avtomobil Yolları 
Dövlət Agentliyi tərəfindən “Şimal-
Cənub” Beynəlxalq Nəqliyyat Dəhlizinin 
tərkib hissəsi olan Bakı-Quba-Rusiya 
Federasiyası ilə dövlət sərhədi yeni 
avtomobil yolunun “Yaşma bağları” 
yaşayış məntəqəsindən başlayaraq 
tikintisi davam etdirilir.

Magistralın Xızı rayonunun Yaşma 
və Giləzi qəsəbələri arasında yerləşən 
30 kilometrlik 1-ci hissəsi üzrə tikinti 
işləri sona çatdırılıb. 

Magistral yolda hərəkətdə olan 
sürücü və sərnişinlərin təhlükəsizliyi 
baxımından yola hər hansı maneənin 
çıxmasının qarşısını almaq məqsədilə 
yolun hər iki tərəfdən çəpərlənməsi, 
ödəniş sisteminin hazırlanması, tur-
niket, kameralar və server sisteminin 
quraşdırılması işləri də davam etdirilir.

Ümumilikdə isə yeni inşa edilən 
150 kilometrlik magistral yolboyu 55 
yol ötürücüsü və körpü, 44 yolaltı keçid 
və 509 müxtəlif diametrlərdə dairəvi və 
düzbucaqlı suötürücü borunun inşası 
nəzərdə tutulur.

2023-cü ilin əvvəlinədək tikintisinin 
yekunlaşdırılması planlaşdırılan yeni 
magistral avtomobil yolu nəqliyyat 
xidmətlərini daha da yaxşılaşdırmaqla 
yanaşı, bölgədə turizmin inkişafı-
na əlavə təkan verəcək, ölkəmizin 
nəqliyyat infrastrukturunun inkişafına, 
yeni iş yerlərinin açılmasına, bir çox 
sosial problemlərin həllinə şərait yara-
dacaq.

“Şimal-Cənub”, “Şərq-Qərb” 
nəqliyyat dəhlizlərinin mərkəzində 
yerləşən Azərbaycan hazırda regionun 
mühüm nəqliyyat və logistika mərkəzinə 
çevrilir. Hazırda respublika ərazisində 
müxtəlif dəhlizlər üzrə yükdaşımalarda 
artım müşahidə edilir. Cari ilin səkkiz 
ayında nəqliyyat dəhlizlər üzrə tranzit 
daşımaların həcmi 47 faizdən çox art-
ması da bunun bariz ifadəsidir.

Qeyd edək ki, son dövrlərdə iqtisa-
diyyatın, xüsusilə qeyri-neft sektorunun 

inkişafında mühüm rolu olan nəqliyyat 
infrastrukturunun müasirləşdirilməsi, 
tranzit imkanlarının genişləndirilməsi 
üçün önəmli tədbirlər həyata keçirilir, 
modern nəqliyyat infrastrukturu yara-
dılır, tranzit potensialı artırılır. Bütün 
bunlar isə Azərbaycana böyük siyasi 
və iqtisadi dividendlər gətirir, ölkəmizin 
dünyada və regionda mövqeyini daha da 
möhkəmləndirir, dövlətimizin siyasi və 
strateji əhəmiyyətini artırır. Bu baxımdan, 
dövlətimizin başçısının Azərbaycanın 
regionun mühüm nəqliyyat və logistika 
mərkəzinə çevrilməsi strategiyası-
nın tərkib hissəsi olan, Şərq-Qərb və 
Şimal-Cənub nəqliyyat dəhlizlərinin 
qovşağında yerləşən Bakı Beynəlxalq 
Dəniz Ticarət Limanı Kompleksi ölkənin 
tranzit imkanlarının genişləndirilməsində 
həlledici rola malikdir.

Daşınma həcmlərinin artması ilə 
bağlı hazırda Bakı Beynəlxalq Dəniz 
Ticarət Limanının ikinci mərhələsinin 
layihələndirmə işləri aparılır. Limanının 
ikinci mərhələsi yekunlaşdıqdan sonra 
yükaşırma imkanlarının 25 milyon tona 
çatdırılacağı gözlənilir. 

Onu da xatırladaq ki, yeni lima-
nın ərazisi də daxil olmaqla ətraf 
ərazilərdə azad iqtisadi zonanın 
yaradılması nəzərdə tutulur ki, bu 
da mühüm nəqliyyat qovşağı kimi 
limanı daha geniş tranzit və daşıma 
imkanları ilə təmin edəcək. Məhz elə 
buna görə də Azərbaycan Prezidenti 
İlham Əliyev Ələt Azad İqtisadi Zona-
sının fəaliyyətinin, inkişafının və idarə 
edilməsinin hüquqi rejimini müəyyən 
edən “Ələt Azad İqtisadi Zonası haq-
qında” 18 may 2018-ci il tarixli Qanun 
imzalayıb. 

Ekspertlərin sözlərinə görə, 
Ələt Azad İqtisadi Zonası daha çox 
nəqliyyat, logistika xidmətlərinin 
formalaşmasında mühüm rol oynayır. 
İnvestisiyaların cəlb olunması burada 
əsas hədəf olaraq nəzərdə tutulur. Belə 
bir iqtisadi zonanın yaradılması isə 
Azərbaycana tranzit ölkə olaraq öz im-
kanlarını genişləndirməyi şərtləndirir və 
ölkə ərazisinə daha çox yükdaşımaların 
artırılmasına əsaslı təsir göstərir. 

Vaqif BAYRAMOV, “Xalq qəzeti”

